
КОМИСИЈА ЗА ХАРТИИ ОД ВРЕДНОСТ НА РЕПУБЛИКА СЕВЕРНА МАКЕДОНИЈА 

  
Врз основа на член 10 став (2) од Законот за проспекти и обврски за транспарентност за 

издавачите на хартии од вредност вредност („Службен весник на Република Северна 

Македонија“  број 64/2024), а во врска со член 427 став (1) и член 438 алинеја 9)  од 

Законот за финансиски инструменти („Службен весник на Република Северна 

Македонија“ бр. 66/2024) Комисијата за хартии од вредност на Република Северна 

Македонија на седницата одржана на ден 4.10.2024 година, утврди  

 

ПРАВИЛНИК ЗА ФОРМАТА И СОДРЖИНАТА НА АКТОТ ЗА ИЗДАВАЊЕ НА 

ХАРТИИ ОД ВРЕДНОСТ ПО ВИДОВИ НА ХАРТИИ ОД ВРЕДНОСТ 

 

Предмет на уредување 

 

Член 1 

Со Правилникот за формата и содржината на актот за издавање на хартии од вредност 

по видови на хартии од вредност (во понатамошниот текст: Правилник) се пропишува 

формата и содржината на актот за издавање на хартии од вредност за следните видови на 

преносливи хартии од вредност:  акции во друштва и други хартии од вредност кои се ек-

вивалентни на акциите во друштвата, партнерства или други правни лица и потврди за 

хартии од вредност во врска со акции; обврзници или други форми на секјуритизиран 

долг, вклучувајќи потврди за хартии од вредност во однос на тие хартии од вредност; кои 

било други хартии од вредност кои даваат право на стекнување или продавање на пренос-

ливи хартии од вредност како последица на нивна конверзија или реализација на правата 

содржани во нив или кои се порамнуваат со пари повикувајќи се на преносливи хартии од 

вредност, валути, каматни стапки или приноси, стока или други индекси или мерни еди-

ници. 

 

Видови хартии од вредност 

 

Член 2 

 Хартиите од вредност од член 1 на овој Правилник можат да бидат сопственички и 

должнички хартии од вредност, како што се дефинирани во Законот за проспекти. 

 

Акт за издавање на хартии од вредност 

 

Член 3 

Акт за издавање на хартии од вредност е одлука која ја донесува надлежниот орган на 

издавачот во писмена форма или во електронска форма потпишана со квалификуван диги-

тален сертификат при секое издавање на хартии од вредност, на начин и постапка уредена 

со закон.  

Содржина на актот за издавање на хартии од вредност 

 

Член 4 

(1) Одлуката за издавање на хартии од вредност се состои од два дела: воведен дел и 

главен дел.  

(2) Воведниот дел на одлуката за издавање на хартии од вредност се искажува низ име-

нување на одлуката и назначување на правниот основ за донесување на одлуката, надлеж-

ниот орган кој ја донесува и местото и времето на донесување. При именувањето, во нас-

ловот на одлуката треба да се наведе редоследот на емисијата на хартии од вредност која е 

предмет на одлуката (прва т.е. основачка, втора, трета, итн).  

(3) Главниот дел на одлуката за издавање на хартии од вредност ги содржи елементите 

од член 5 и член 6 од овој Правилник и истиот има за цел да ги регулира правата и об-

врските на издавачот и купувачот на хартиите од вредност од емисијата на хартии од 

вредност која е предмет на одлуката. 

(4) Одлуката за издавање на хартии од вредност ја потпишува овластеното лице кое го 

застапува органот кој ја донел истата и задолжително содржи печат на издавачот на хар-

тии од вредност.   

(5) Доколку одлуката за издавање хартии од вредност е во електронска форма потпиша-

на со квалификуван дигитален сертификат, не е потребно да содржи печат на издавачот. 

(6) Со донесување на одлуката за издавање на хартии од вредност, надлежниот орган на 

издавачот утврдува и рок во кој истата треба да се спроведе. 

 

I. АКТ ЗА ИЗДАВАЊЕ НА СОПСТВЕНИЧКИ  

ХАРТИИ ОД ВРЕДНОСТ 

 

Содржина на актот за издавање на сопственички хартии од вредност 

 

Член 5 

(1) Актот за издавање на сопственички хартии од вредност, покрај податоците од член 

4 став 2 од овој Правилник ги содржи и следните податоци: 

1. назив  и седиште на издавачот, матичен број,  правен облик; 

2. начин на издавање на хартии од вредност (јавна или приватна понуда); 

3. целта поради која се издаваат хартиите од вредност односно намената на средствата 

на емисијата; 

4. количина, родот и класата на сопственичките  хартии од вредност кои се издаваат; 

5. номинална вредност на хартиите од вредност; 

6. продажна цена на хартиите од вредност; 

7. вкупна вредност на емисијата; 

8. правата кои произлегуваат од сопственичките хартии од вредност; 

9. опис на сите ограничувања на сопственичките хартии од вредност;  

10. право на глас; 

11. начин на исплата на дивиденда; 

12. право на првенствено купување и редоследот на остварување на првенство; 

13. начин, време и место на запишување на хартии од вредност; 

14. начин и крајниот  рок на уплата на запишаните хартии од вредност; 

15. начин на  кој се објавува издавањето на хартии од вредност (проспект за јавна пону-

да или соопштение за приватна понуда); 

16. постапка за распределба на хартиите од вредност; 

17. дали се прифаќаат уписи над вредноста на емисијата и како се распоредуваат во 

случај на јавна понуда;  

18. идентитет на познатите купувачи при приватна понуда на хартии од вредност (за 

домашни физички лица: име, адреса и единствен матичен број на граѓанинот, број на лич-

на карта и датум на издавање и датум на важност на лична карта, како и орган кој ја издал; 

за странски физички лица: име, државјанство и број на патна исправа за странско лице, и 

датум на издавање и датум на важност на патната исправа, како и орган кој ја издал; за си-

те правни лица: име, адреса и регистрирано седиште), како и обликот и висината на нив-

ните вложувања; 

19. праг на успешност во случај на јавна понуда односно процентот на запишување и 

уплата на хартии од вредност за јавната понуда да се смета за успешна; 

20. начинот и рокот за враќање на вложените средства на инвеститорите кога јавната 

понуда е неуспешна; 

(2) Актот за издавање на сопственички хартии од вредност, покрај наведените елементи 

може да содржи и други елементи, во зависност од видот и од класата на хартиите од 

вредност што се издаваат. 

 

II. АКТ ЗА ИЗДАВАЊЕ НА ДОЛЖНИЧКИ ХАРТИИ ОД ВРЕДНОСТ 

 

Содржина на актот за издавање на должнички  

хартии од вредност 

 

Член 6 

(1) Актот  за издавање на должнички хартии до вредност покрај податоците од член 4 

став 2 од овој Правилник ги содржи и следните податоци: 

1. назив и седиштето на издавачот, матичен број, правен облик; 

2. начин на издавање на хартии од вредност (јавна понуда или приватна понуда); 

3. видот на должничките хартии од вредност што се издаваат и правата што произлегу-

ваат од нив;  

4. количина и апоенска структура на хартиите од вредност; 

5. номинална вредност на хартиите од вредност; 

6. продажна цена на хартиите од вредност; 

7. вкупна вредност на емисијата; 

8. целта поради која се издаваат хартиите од вредност и намена на средствата од емиси-

јата; 

9. назив и податоци за гарантот, доколку емисијата има гарант; 

10. серија на хартиите од вредност; 

11. висина на каматна стапка, начин на пресметување и исплата на истата; 

12. роковите на исплата на номиналната вредност на обврзницата (доспевање) и кама-

тата; 

13. висина на основната главнина на издавачот и процентот на учество на емисијата  на 

должнички хартии од вредност во основната главнина и во главнината;  

14. извори на средства од каде што ќе бидат отплаќани должничките хартии од вред-

ност; 

15. правната положба односно субординираноста на хартијата од вредност (на пример 

видот на обврската, положбата во смисла на редоследот во исплатата во однос на други 

сегашни и идни обврски на издавачот, итн.); 

16. ограничувања кои ги носат хартиите од вредност, а кои служат за заштита на идните 

купувачи на хартии од вредност; 

17. начин, време и место на запишување на хартиите од вредност; 

18. начин и краен рок на уплата на запишаните хартии од вредност; 

19. начин на кој се објавува издавањето на хартиите од вредност (проспект за јавна по-

нуда или соопштение за приватна понуда); 

20. постапка за распределба на хартиите од вредност;  

21. дали се прифаќаат уписи над вредноста на емисијата и како се распоределуваат во 

случај на јавна понуда; 

22. идентитет на познатите купувачи при приватна понуда на хартии од вредност (за 

домашни физички лица: име, адреса и единствен матичен број на граѓанинот, број на лич-

на карта и датум на издавање и датум на важност на лична карта, како и орган кој ја издал; 

за странски физички лица: име, државјанство и број на патна исправа за странско лице, и 

датум на издавање и датум на важност на патната исправа, како и орган кој ја издал; за си-

те правни лица: име, адреса и регистрирано седиште), како и обликот и висината на нив-

ните вложувања; 

23. преносливост на хартијата од вредност; 

24. праг на успешност во случај на јавна понуда односно процентот на запишување и 

уплата на хартии од вредност за јавната понуда да се смета за успешна;   

25. начинот и рокот за враќање на вложените средства на инвеститорите кога јавната 

понуда е неуспешна и 

26. други информации во врска со емисијата на хартии од вредност. 

(2) Податоци за можноста за замена со други хартии од вредност, односно можност за 

претворање во други хартии од вредност. Доколку се издаваат конвертибилни должнички 

хартии од вредност, со актот за нивно издавање треба да се одреди и типот на хартиите од 

вредност во кои се конвертираат, како и начинот , условите и процедурите за конверзи-

јата. 

(3) Актот за издавање на должничките хартии од вредност, покрај наведените елементи 

може да содржи и други елементи, во зависност од видот на хартиите од вредност што се 

издаваат. 

 

Член 7 

(1) Со денот на отпочнување на примената на овој Правилник престанува да важи Пра-

вилник за формата и содржината на актот за издавање на хартии од вредност по видови на 

хартии од вредност (‚‚Службен весник на Република Македонија‘‘ број 122/2006, број 

81/2014 и број 192/2019). 

(2) Овој Правилник влегува во сила осмиот ден од денот на објавување во „Службен 

весник на Република Северна Македонија“, а ќе започне да се применува од денот на поч-

нување на примена на Законот за проспекти и обврски за транспарентност за издавачите 

на хартии од вредност („Службен весник на Република Северна Македонија“ бр.64/2024).  

 

          Бр. 01-617/1              Комисија за хартии од вредност 

4 октомври 2024 година на Република Северна Македонија 

             Скопје Претседател, 

 м-р Нора Алити, с.р. 

 


